
ХРОНІКА ВЫЗВАЛЕННЯ ВІЦЕБСКАЙ ВОБЛАСЦІ 

 

Полацкі раён 

 

Полацкі раён быў акупіраваны нямецка-фашысцкімі захопнікамі 16 ліпеня 1941 года. Яго 

тэрыторыя ўвайшла ў зону армейскага тылу групы армій «Цэнтр». Гітлераўцы арганізавалі на 

тэрыторыі раёна лагеры ваеннапалонных у вёсках Баравуха 1-я, Баравуха 2-я, Ветрына. Акупанты 

правялі на тэрыторыі Полацкага і былога Ветрынскага раёнаў 13 карных аперацый. 

За час акупацыі ў Полацкім раёне спалена 209 вёсак, з іх 52 не адрадзіліся. Усяго загінула 

36188 чалавек. На прымусовыя работы ў Германію было вывезена 4414 чалавек. Калі да вайны на 

Полаччыне пражывала 89646 чалавек, то пасля вызвалення тут засталося 41941 чалавек. 

На тэрыторыі раёна дзейнічалі Полацкія падпольныя райкамы КП(б)Б і ЛКСМБ, Полацкае 

антыфашысцкае падполле, партызанскія брыгады 3-я Беларуская, «Няўлоўныя», імя Чапаева, імя 

Варашылава, А. М. Крыўскага, Смаленскі партызанскі полк, атрады «Баявы», «Трэція», спецгрупы 

асобага назначэння «Неўскага», «Зайцава», «Палоннага», «Данскога», «Грозныя», «Удалыя», 

«Яблыкава». З самага пачатку акупацыі Полаччыны на яе тэрыторыі разгарнуўся падпольны 

антыфашысцкі рух.  

Раён вызвалены войскамі 1-га Прыбалтыйскага фронту ў ходзе асенне-зімовай кампаніі 1943 

гг. і Полацкай наступальнай аперацыі. Баявыя дзеянні вялі войскі 4-ай Ударнай і 6-ай гвардзейскай 

армій, а таксама 1-ы танкавы корпус. У баях за вызваленне раёна ўдзельнічалі 16-я Літоўская, 21-я 

гвардзейская, 28-я Невельская, 166-я, 200-я, 357-я, 378-я і інш. стралковыя дывізіі. У вызваленні 

Полацка ўдзельнічалі 332-я (падпалк. Ц. Ф. Ягошын), 119-я (ген.-маёр І. І. Харун), 360-я (ген.-маёр 

І. І. Чынноў) стралковыя дывізіі 83-га стралковага корпуса (ген.-маёр М. Л. Салдатаў); 138-я 

гарматная артылерыйская брыгада (палк. В. А. Лебедзеў), 2-я інжынерна-сапёрная брыгада (палк. 

М. В. Сакалоў) 4-ай ударнай арміі; 51-я (ген.-маёр С. В. Чэрнікаў), 71-я (ген.-маёр І. П. Сівакоў) 

гвардзейскія стралковыя дывізіі 23-га гвардзейскага стралковага корпуса ген.-лейт. А. М. Ермакоў); 

143-я танкавая брыгада (палк. А. С. Падкоўскі), 335-ы гвардзейскі цяжкі артылерыйскі полк (палк. 

І. І. Дусь); 26-я (палк. Г. І. Капітоненка), 27-я (палк. М. А. Заўялаў) гвардзейскія гарматныя 

артылерыйскія брыгады 8-й гарматнай артылерыйскай дывізіі (палк. П. Р. Сцепаненка); 103-я 

гаўбічная артылерыйская брыгада вялікай магутнасці (палк. П. І. Чайкоўскі), 21-й артылерыйскай 

дывізіі прарыву (ген.-маёр К. М. Самборскі); 45-я асобная знішчальная супрацьтанкавая 

артылерыйская брыгада (падпалк. А. М. Цяплінскі), 51-я стралковая дывізія (ген.-маёр А. Я. Хвастоў), 

90-я гвардзейская дывізія (ген.-маёр В. Я. Уласаў), 47-я стралковая дывізія (палк. П. В. Чарнавус) 

22-га гвардзейскага стралковага корпуса (ген.-маёр А. І. Ручкін) 6-й гвардзейскай арміі; 5-я 

гвардзейская (палк. Ю. Б. Рыкачоў), 190-я (палк. В. В. Фокін) і 259-я (палк. Я. А. Курбатаў) 

знішчальныя авіяцыйныя дывізіі, 332-я (палк. М. І. Ціхаміраў) і 335-я (палк. С. С. Аляксандраў) 

штурмавыя і 314-я (палк. С. Ф. Плахаў) начная бамбардзіровачная авіяцыйныя дывізіі 3-яй 

паветранай арміі і частка сіл 1-ай (ген.-маёр авіяцыі Д. П. Юханаў) і 6-ай (палк. С. І. Чамаданаў) 

гвардзейскіх авіяцыйных дывізій, 1-я (палк. В. А. Картакоў), 12-я (палк. І. І. Глушчанка), 36-я (ген.-

маёр авіяцыі В. П. Дранін) і 48-я (палк. С. К. Набокаў) авіяцыйныя дывізіі авіяцыі далёкага дзеяння і 

інш. 

Горад Полацк быў вызвалены 4 ліпеня 1944 г. 

ВЫЗВАЛЯЛІ ПАРТЫЗАНСКУЮ РЭСПУБЛІКУ 

 

Дастаткова зірнуць на геаграфічную карту Віцебскай вобласці, як адразу ўбачыш, што 

асноўным колерам яе з’яўляецца – блакітны. І сапраўды, на тэрыторыі шмат азёр, рэчак і іншых 

вадаёмаў. Усе яны, а таксама ўзвышшы былі натуральнымі перашкодамі, якія выкарыстоўвалі 

нямецка-фашысцкія захопнікі ў абарончых мэтах. Савецкім воінам давялося пры вызваленні 

шматпакутнай роднай зямлі пераадолець гэтыя перашкоды і агнявыя заслоны лютага ворага. 

Тэрыторыю Ушацкага раёна вызвалялі ад фашысцкіх нелюдзяў у чэрвені 1944 года часці 

шостай гвардзейскай арміі. Дывізіі правага фланга гэтай арміі вялі наступленне з усходу на Полацк, 

а часці левага крыла арміі з поўдня і захаду рухаліся па зямлі Ушацкага раёна. У гэтых баях прымалі 

ўдзел воіны розных нацыянальнасцей: рускія, украінцы, беларусы, казахі і іншыя, амаль усе народы 

вялікага Савецкага Саюза. Сярод іх быў гвардыі яфрэйтар Арамаіс Саркісаў – армянін, камандзір 

кулямётнага разліку. Ён удзельнічаў у баі пры прарыве варожай абароны ля гарпасёлка Шуміліна. 

24 чэрвеня 1944 года гвардзейцы дывізіі выйшлі да ракі Заходняя Дзвіна ў раёне вёскі Бальбінава. 

Якраз у гэтым месцы знаходзіўся апорны пункт абароны праціўніка. Гітлераўцы ўмацаваліся на 

левым беразе ракі. Ноч прайшла даволі ціха. Раніцой наступнага дня 20 воінаў–гвардзейцаў пад 

агнём ворага пачалі пераправу цераз раку. У ліку іх быў і кулямётчык Арамаіс Саркісаў, які першым 

уступіў на заходні бераг ракі, заняў добрую пазіцыю і пачаў весці трапны агонь па фашыстах. Адну 

за адной адбівалі атакі ворага гвардзейцы. Варожая куля цяжка параніла камандзіра ўзвода. Арамаіс 

прыпаў да цела свайго камандзіра, зрабіў перавязку. Слаўны сын армянскага народа загінуў смерцю 

храбрых у гэтым баі. 

У гэтым баі здзейсніў свой подзвіг казах Абдула Жанзакаў. Ён штурмаваў вышыню ля 

Сіроціна. Мужны воін падпоўз да дзота ворага і закідаў яго гранатамі. У выніку гэтай аперацыі ён 

знішчыў 12 гітлераўцаў і аднаго ўзяў у палон. 

Буйны вузел чыгуначных дарог – Полацк у сістэме абароны фашыстаў меў вельмі важнае 

значэнне, бо ён забяспечваў ракіроўку сіл паміж поўначчу і поўднем, а таксама падтрымку 

непарыўнай сувязі з захадам – бліжэйшымі і глыбокімі тыламі варожых войск. У дакументах шостай 

гвардзейскай арміі адзначаецца: «Імкнучыся ўтрымаць за сабой горад і прылягаючыя да яго раёны, 

гітлераўскае камандаванне яшчэ 27 чэрвеня паспешна перакінула на поўдзень ад яго на дапамогу 

24-ай і 290-ай пяхотным дывізіям, 81-ую пяхотную дывізію з раёна вёскі Ідрыца, часці 87-ай пяхотнай 

дывізіі з раёна возера Чарвятка і 107-ы ахоўны полк. З’яўленне свежых сіл праціўніка некалькі 

спыніла наступленне нашых войск, таму і не была выканана задача: авалодаць 26 чэрвеня горадам 

Полацкам». 

Нарошчваючы супраціўленне, праціўнік 28 і 29 чэрвеня кідае ў бой на поўдзень ад горада 

Полацка падраздзяленні 389-ай пяхотнай дывізіі, а ў раён вёскі Гомель – 41-ы полк сувязі, а таксама 

ўзвод воінаў з 197-ай пяхотнай дывізіі. Аднак усе намаганні фашыстаў засталіся дарэмнымі. Не 

сумеўшы ўтрымацца нават на вельмі выгадным абаронным рубяжы: па дэфіле азёр Усомля, Гомель, 

Янова, Цётча, Бярозавае, Крывое, Палуазер’е, праціўнік вымушаны быў адысці ў паўночна-заходнім 

напрамку. 



У гэты перыяд усе намаганні шостай гвардзейскай арміі накіроўваліся на хутчэйшае 

авалоданне Полацкім умацаваным раёнам. Праціўнік на правым флангу арміі працягваў аказваць 

упартае супраціўленне, часам прадпрымаў контратакі. 

Раніцой 29 чэрвеня варожыя часці (пераважна падраздзяленні 24-ай і 290-ай пяхотных 

дывізій) пачалі адыходзіць уздоўж ракі Заходняя Дзвіна на Полацк. У той жа час у цэнтры і на левым 

крыле арміі, прыкрываючыся агнём артылерыі і мінамётаў, праціўнік адходзіў у заходнім і паўночна-

заходнім напрамках. Неадступна праследуючы яго, 23-ці гвардзейскі стралковы корпус выбіў ворага 

з вёсак Гомель, Варонічы і выйшаў на рубеж вёскі Пуканаўка. Гэтым корпусам камандаваў генерал-

лейтэнант А. І. Ярмакоў. У састаў корпуса ўваходзілі 51-ая, 67-ая і 71-ая гвардзейскія стралковыя 

дывізіі. У чэрвені 1944 года А. І. Ярмакоў камандаваў другім стралковым корпусам, які першым 

прыняў бой з фашыстамі ля Мінска. У Полацкай аперацыі 23-і гвардзейскі корпус дзейнічаў на левым 

крыле шостай гвардзейскай арміі, якая свой баявы шлях пачала з баёў пад горадам Гомелем. Часці 

гэтай арміі змагаліся на Данскім фронце ў 1942–43 гадах. У яе радах змагаліся многія салдаты і 

афіцэры – ураджэнцы Віцебшчыны. 

Другі гвардзейскі стралковы корпус разам з часцямі першага танкавага корпуса разгарнулі 

баі за вызваленне мястэчак Камень, Ушачы. Корпусам камандаваў генерал-лейтэнант 

А. С. Ксенафонтаў. Воіны 166-ай і 46-ай гвардзейскіх стралковых дывізій вызвалілі мястэчкі Камень 

і Ушачы і к канцу дня 29 чэрвеня выйшлі на лінію чыгункі Полацк – Маладзечна. 

 

Л. Чванаў, гісторык-краязнаўца 

 

 


